
rahma’s Hymn to Krishna

బ్రహ్మణా  కృతా శ్రీకృష్ణస్తుతిః 

కృతాఞ్జలిపుటో భూత్వా పరిణీయ ప్రణమ్య  చ ।
భయాదువాచ గోవిన్దం  బ్రహ్మా  త్రిభువనేశ్వరః  ॥ ౧౦౭॥
బ్రహ్మోవాచ  -

నమో నమస్తే సర్వాత్మంస్తత్వజ్ఞానస్వరూపిణే  ।
నిత్యానన్దస్వరూపాయ  ప్రియతాత్మన్మహాత్మనే  ॥ ౧౦౮॥
అణుర్బృహత్స్థూలతరరూపః  సర్వగతోఽవ్యయః ।
అనాదిమధ్యాన్తరూప స్వరూపాత్మన్నమోఽస్తు తే ॥ ౧౦౯॥
నిత్యజ్ఞానబలైశ్వర్యవీర్యతేజోమయస్య   చ ।
మహాశక్తే నమస్తుభ్యం పూర్ణషాడ్గుణ్యమూర్తయే   ॥ ౧౧౦॥
త్వం వేదపురుషో బ్రహ్మన్మహాపురుష  ఏవ చ ।
శరీరపురుషత్వస్య ఛన్దఃపురుష  ఏవ చ ॥ ౧౧౧॥
చత్వారః పురుషాస్త్వం చ పురాణః పురుషోత్తమ ।
విభూతయస్తవ బ్రహ్మన్పృథివ్యగ్న్యనిలాదయః  ॥ ౧౧౨॥
తవ వాచా సముద్భూతౌ క్ష్మా వహ్నీ జగదీశ్వర ।
అన్తరిక్షం చ వాయుశ్చ సృష్టౌ ప్రాణేన  తే విభో ॥ ౧౧౩॥
చక్షుషా తవ సంసృష్టౌ ద్యౌశ్చాదిత్యస్తథావ్యయ ।
దిశశ్చ చన్ద్రమాః  సృష్టాః  శ్రోత్రేణ   తవ చానఘ ॥ ౧౧౪॥
అపాం స్రావశ్చ  వరుణో మనసా తే మహేశ్వర ।
ఉక్తే మహతి మీమాంసే యత్తద్బ్రహ్మప్రకాశతే  ॥ ౧౧౫॥
తథైవ  చాధ్వరేష్వేతదేతదేవ మహావ్రతే  ।
ఛన్దోగే  యే నభస్యేతద్దివ్యే  తద్వాయురేవ తత్ ॥ ౧౧౬॥
ఆకాశ ఏతదేవేదమోషధీష్వేవమేవ చ ।
నక్షత్రేషు  చ సర్వేషు గ్రహేష్వేతద్దివాకరే   ॥ ౧౧౭॥

1



బ్రహ్మణా  కృతా శ్రీకృష్ణస్తుతిః 

ఏవమ్భూతేష్వేవమేవ బ్రహ్మేత్యాచక్షతే  శ్రుతిః  ।
తదేవ పరమం బ్రహ్మ  ప్రజ్ఞాతం   పరితోఽమృతమ్ ॥ ౧౧౮॥
హిరణ్మయోఽవ్యయోయజ్ఞః  శుచిః శుచిషదిత్యపి ।
వైదికాన్యభిధేయాని  తథైతాన్యస్య  న క్వచిత్ ॥ ౧౧౯॥
చక్షుర్మయం శ్రోత్రమయం   ఛన్దోమయమనోమయమ్  ।
వాఙ్మయం పరమాత్మానం పరేశం శంసతి శ్రుతిః  ॥ ౧౨౦॥
ఇతి సర్వోపనిషదామర్థస్త్వం   కమలేక్షణ ।
స్తోతుం న శక్తోఽయం త్వాం తు సర్వవేదాన్తపారగమ్ ॥ ౧౨౧॥
మహాపరాధమేతత్తే వత్సాపహరణం మయా ।
కృతం తత్క్షమ్యతాం  నాథ శరణాగతవత్సల ॥ ౧౨౨॥
ఇతి బ్రహ్మణా  కృతా శ్రీకృష్ణస్తుతిః   సమాప్తా ॥
(పద్మపురాణమ్/ఖణ్డః  ౬ (ఉత్తరఖణ్డః )/అధ్యాయః ౨౪౫/శ్లోకాః  ౧౦౭-౧౨౨)

